
1  
Republika e Kosovës 

Republika Kosova - Republic of Kosovo 
Qeveria - Vlada - Government 

Ministria e Punëve të Brendshme - Ministarstvo unutrašnjih poslova - Ministry of 
Internal Affairs 

 
 
Ministri i Ministrisë së Punëve të Brendshme, 
 
Në mbështetje të nenit 105 paragrafi 1 nënpraragrafi 1.2 të Ligjit  Nr. 05/L-064 për Patentë Shoferi 
(Gazeta Zyrtare Nr. 17, 10 qershor  2016), nenin 11 paragrafi 1 nën paragrafi 1.5. i Ligjit Nr. 08/L-
117 për Qeverinë e Republikës së Kosovës (Gazeta Zyrtare, Nr. 34, 18 nëntor 2022), shtojca 5 
pika 5.1 e Rregullores (QRK) - Nr. 14/2023 për Fushat e Përgjegjësisë Administrative të Zyrës së 
Kryeministrit dhe Ministrive, si dhe nenin 38, paragrafin 6. të Rregullores së Punës së Qeverisë 
Nr. 09/2011 (Gazeta Zyrtare, Nr. 15, 12.09.2011), 
 
nxjerr: 
 
 

UDHËZIM ADMINISTRATIV (MPB) NR. 07/2023 PËR PROCEDURËN E PAJISJES 
ME PATENTË SHOFERI TË REPUBLIKËS SË KOSOVËS 

 
 

Neni 1 
Qëllimi 

 
Me këtë udhëzim administrativ përcaktohen procedurat për  pajisjen me  patentë shoferi për herë 
të parë, shtim të kategorive, përmirësim dhe ndryshim të të dhënave në patentë shoferi, vazhdim 
të afatit të vlefshmërisë, patentë shoferët e humbur/dëmtuar, ndërrimin e patentë shoferëve të ish 
RFJ-së, të UNMIK-ut, patentë shoferi të huaj dhe patentën e kualifikimit profesional. 
 

 
Neni 2 

Përkufizimet 
 
1. Termet, shprehjet dhe shkurtesat e përdorura në këtë udhëzim administrativ kanë këto kuptime: 

 
1.1. MPB – nënkupton Ministria e Punëve të Brendshme; 

                                                           
1  Udhëzimi Administrativ (MPB) Nr. 07/2023 për për Procedurën e Pajisjes me Patentë Shoferi Të Republikës Së Kosovës, është miratuar me 
Vendimin Nr. 1347/2023 të datës 30.10.2023 të Ministrit të Ministrisë së Punëve të Brendshme 

1.2. Ministër – nënkupton ministrin e ministrisë përkatëse për punë të brendshme; 
 
1.3. BE - nënkupton Bashkimi Evropian;  
 
1.4. MPJD - nënkupton Ministria e Punëve të Jashtme dhe Diasporës; 
 
1.5. MMPHI - nënkupton Ministria e Mjedisit, Planifikimit Hapësinor dhe Infrastrukturës; 

 
1.6. DPD - nënkupton Drejtorati për Prodhimin e Dokumenteve; 
 
1.7. Patentë shoferi - nënkupton dokumentin publik të cilin e lëshon organi kompetent dhe i 
cili dëshmon të drejtën për ta drejtuar kategorinë e caktuar të mjeteve;   
  
1.8. QPD – nënkupton Qendra për Pajisje me Dokumente;  
 
1.9. UNMIK - nënkupton Misioni i Kombeve të Bashkuara në Kosovë; 
 
1.10. RFJ – nënkupton Republika Federative e Jugosllavisë; 
 
1.11. RSFJ - nënkupton Republika   Socialiste  Federative e Jugosllavisë; 
 
1.12. SPSH – nënkupton nënkupton  Sektorin për Patentë Shoferi; 
  
1.13. ARC –  nënkupton Agjencia për Regjistrim Civil; 
 
1.14. RKS –  nënkupton Republika e Kosovës; 
 
1.15. Aplikuesi – nënkupton parashtruesi i kërkesës; 
 
1.16. Personalizim - nënkupton bartjen e të dhënave personale dhe kategorive në  patentë 
shoferi; 
 
1.17. Certifikatë e kualifikimit profesional” (CKP) - nënkupton dokument i cili vërteton 
përfundimin e trajnimit për shofer profesionist; 
 
1.18. Patenta e Kualifkimit Profesional -  nënkupton dokumentin publik të cilin e lëshon 
organi kompetent dhe i cili dëshmon të drejtën për ta drejtuar kategorinë e caktuar të mjeteve 
të transportit ndërkombëtar të udhëtarëve dhe mallrave.  

 
 

Neni  3 
Pajisja me patentë shoferi të Republikës së Kosovës për herë të parë dhe shtim të  

kategorive pas dhënies së provimit 
 
1. Kërkesa për pajisje me patentë shoferi për herë të parë ose shtim të kategorive pas dhënies së 
provimit bëhet personalisht nga aplikuesi  në  QPD. 

2. Për pajisje me patentë shoferi për herë të parë ose shtim të kategorive pas dhënies së provimit 
duhet të dorëzohen këto dokumente: 
 

2.1. kopja e certifikatës së dhënies së provimit;  
 
2.2. prezanton origjinalin dhe dorëzon kopjen e letërnjoftimit të Republikës së Kosovës me 
afat të vlefshmërisë, ndërsa shtetasi i huaj prezanton origjinalin dhe dorëzon kopjen e lejes së 
qëndrimit me afat të vlefshmërisë; 

 
2.3. kopja e patentë shoferit për shtimin e kategorive, apo në rast të humbjes raportin policor. 

 
3. Shtimi i dy apo më shumë kategorive në patentë shoferi të Republikës së Kosovës, mund të 
bëhet njëkohësisht, me një aplikim.  
 
 

Neni  4 
Përmirësimi dhe ndryshimi i të  dhënave në patentë shoferi 

 
1. Aplikuesi i cili është pajisur me patentë shoferi me gabime apo ndryshime të të dhënave në 
letërnjoftim,  duhet të paraqesë kërkesën për përmirësimin dhe ndryshimin e të dhënave dhe t’i 
paraqesë dokumentet si në vijim: 
 

1.1. kopjen e patentë shoferit të RKS-së me afat vlefshmërie; 
 
1.2.  kopjen e  letërnjoftimit ose leje qendrimit të Republikës së Kosovës me afat vlefshmërie. 

 
2. Për përmirësimin dhe ndryshimin e të dhënave në patentë shoferi, aplikuesi duhet të jetë 
prezent personalisht në QPD. 
 
3. Në rast të përmirësimit të të dhënave për kategoritë, kufizime mjekësore kërkohen edhe dëshmitë 
nga organi kompetent. 
 
4. Patentë shoferi i personalizuar në bazë të dokumenteve të kërkuara sipas këtij neni, duhet të ketë 
përmbajtjen sipas formës tabelore si në vijim: 
 
Data e lëshimit të patentë shoferit E re 
Data e skadimit të patentë shoferit E vjetër 
Data e lëshimit për kategoritë e vjetra  E vjetër 
Data e skadimit për kategoritë e vjetra E vjetër 
Numri i patentë shoferit I ri 

 
Kodi mbikëqyrës 70  

5.  Përjashtimisht nga paragrafi 4 i këtij neni,  data e skadimit të patent shoferve aktual  me 
vlefshmëri të pa kufizuar, do të jetë sipas nenit  26 të këtij udhëzimi administrativ. 
 
 

Neni 5 
Vazhdimi i afatit të vlefshmërisë së patentë shoferit të RKS-së 

 
1. Aplikuesi i cili ka patentë shoferi të RKS-së, mund të parashtrojë kërkesë për vazhdimin e afatit 
të vlefshmërisë së patentë shoferit. 
 
2. Për vazhdimin e afatit të vlefshmërisë së  patentë shoferit, aplikuesi duhet të jetë prezent në 
QPD, dhe duhet t’i  paraqesë  dokumentet si në vijim: 
 

2.1. prezanton origjinalin e patentë shoferit të RKS-së; 
 
2.2  prezanton origjinalin e letërnjoftimit ose leje qëndrimit të Republikës së Kosovës me afat 
vlefshmërie; 
 
2.3. dorëzon kopjen e certifikatës mjekësore të vlefshme për patentë shoferi; 
 
2.4. në rast të humbjes së patentë shoferit duhet të dorëzohet kopja e  raportit policor.  

 
 

Neni 6 
Aplikimi për patentë shoferi të humbur apo dëmtuar 

 
1. Për patentë shoferi të humbur apo dëmtuar, aplikuesi ose i autorizuari duhet të jetë prezent në 
QPD. 
 
2.  Në rastet e humbjes apo dëmtimit  të patentë shoferit, aplikuesi  duhet të: 

 
2.1.  dorëzon kopjen e raportit policor  mbi humbjen e patentë shoferit, ndërsa për rastet e 
dëmtimit  prezanton origjinalin dhe dorëzon kopjen e patentë shoferit;  
 
2.2. prezanton origjinalin e letërnjoftimit ose leje qëndrimit të Republikës së Kosovës me afat 
vlefshmërie; 
 
2.3. prezanton autorizimin për rastet e aplikimit me autorizim. 

 
3. Patentë shoferi i personalizuar në bazë të këtij neni,  duhet të ketë përmbajtjen sipas formës 
tabelore si në vijim: 
 
Data e lëshimit të patentë   shoferit E re 
Data e skadimit të patentë shoferit E vjetër 
Data e lëshimit të kategorive E vjetër 
Data e skadimit të kategorive  E vjetër 

Numri i patentë shoferit I ri 
 

Kodi mbikëqyrës 71 
 

 
4. Në rast se pala ka aplikuar për patentë shoferi të humbur, por me afat të skaduar të patentë 
shoferit, procesi i pajisjes me patentë shoferi të ri do të bëhet sipas procedurave për vazhdim të 
afatit të vlefshmërisë së patentë shoferëve. 
 
5. Përjashtimisht nga paragrafi 3  i këtij neni,  data e skadimit të patentë shoferëve me vlefshmëri 
të pakufizuar do të jetë sipas nenit 26 të këtij udhëzimi administrativ. 
 
 

Neni 7 
Ndërrimi i patentë shoferit të ish RFJ-së 

 
1. Ndërrimin e patentë shoferit të ish RFJ-së, në patentë shoferi të RKS-së,  kanë të drejtë të gjithë 
shtetasit e Republikës së Kosovës të cilët posedojnë patentë shoferin e ish RFJ-së të lëshuar në 
territorin e Kosovës deri më 10 qershor 1999.  
 
2. Për ndërrimin e patentë shoferit të ish-RFJ-së, aplikuesi duhet të jetë prezent në QPD dhe duhet 
t’i dorëzoj dokumentet si në vijim: 
  

2.1. kopjen e patentë shoferit të ish RFJ-së (nëse e ka aplikanti), dosjen ose kartonin e 
fotokopjuar (origjinalet duhet të ekzistojnë në arkiv të organit kompetent) për patentë shoferi të 
ish RFJ-së, i nënshkruar nga zyrtari i QPD-së; 
 
2.2.  prezanton origjinalin dhe dorëzon kopjen e letërnjoftimit ose leje qëndrimit të Republikës 
së Kosovës me afat vlefshmërie; 
 
2.3. kopjen e certifikatës mjekësore për patentë shoferi;  
 
2.4 përjashtimisht nga pika 2.1.  konfirmimin mbi posedimin e të dhënave nga baza e të dhënave 
sipas nenit 24 të këtij udhëzimi administrativ. 

 
3.  Për ndërrimin e patentë shoferit të ish RFJ-së, sipas këtij neni, gjatë personalizimit të patentë 
shoferit, duhet të evidentohen kategoritë sipas datës së dhënies së provimit. 
 
 

Neni 8 
Ndërrimi i patentë shoferit të UNMIK-ut 

 
1. Shtetasit e Republikës së Kosovës që kanë  patentë shoferi të UNMIK-ut, duhet ta bëjnë 
ndërrimin e tij me patentë shoferi të RKS-së. 

2. Për ndërrimin e patentë shoferit të UNMIK-ut, aplikuesi  duhet të jetë prezent në QPD dhe duhet 
të dorëzoj: 

 
2.1. kopjen e patentë  shoferit të UNMIK-ut; 
 
2.2.  prezanton origjinalin dhe dorëzon kopjen e letërnjoftimit ose leje qëndrimit të Republikës 
së Kosovës me afat vlefshmërie; 
 
2.3. kopjen e certifikatës mjekësore të vlefshme për patentë shoferi; 
 
2.4. kopjen e raportit policor në rast të humbjes së patentë shoferit. 

 
 

Neni 9 
Aplikimi online për patentë shoferi 

 
 

1.  Aplikimi për pajisje me patentë shoferi sipas nenit 6 të këtij udhëzimi administrativ, mund të 
bëhet edhe përmes aplikacionit online. 
 
2.  Për aplikim online,  aplikuesi duhet t’i ketë   dokumentet  si në vijim: 
 

2.1. raportin policor në rast të humbjes së patentë shoferit, të cilin duhet ta dorëzojë në QPD në 
momentin e tërheqjes së patentë shoferit të ri, nëse raporti policor nuk i është bashkëngjitur 
kërkesës në sistemin online nga aplikuesi, zyrtari kompetent në QPD  është i obliguar  t’ia 
bashkëngjis dosjes raportin në fjalë; 
 
2.2. pas përfundimit të procesit të aplikimit, aplikuesi shtyp formularin e aplikimit dhe pas 
kryerjes së pagesës aplikimi është i vlefshëm; 
 
2.3. kopjet e dokumenteve të bashkëngjitura në dosje të aplikimit  në formë elektronike apo të 
dorëzuara në formën fizike ruhen në QPD. 

 
 

Neni 10 
Ndërrimi i patentë shoferit të huaj 

 
1. Pala e cila posedon patentë shoferi të lëshuar nga ndonjë shtet i huaj, mund ta bëjë ndërrimin në 
patentë shoferi të RKS. 
 
2. Kërkesa për ndërrim të patentë shoferit të huaj, në patentë shoferi të Republikës së Kosovës, 
duhet të bëhet personalisht nga aplikuesi në QPD. 
 
3. Pala e cila parashtron kërkesën për ndërrim të patentë shoferit të huaj në patentë shoferi të RKS-
së, duhet t’i nënshtrohet testimit në MMPHI sipas legjislacionit përkatës në fuqi. 

4. Përjashtimisht nga paragrafi 3 i këtij neni, personi i cili posedon patentë shoferi të lëshuar në 
njërin nga vendet e Unionit Evropian,  në Zvicër, Norvegji, SHBA, si dhe patentë shoferin e lëshuar 
në territorin e ish-RSFJ-së dhe ish-RFJ-së (jashtë territorit të Kosovës) para datës 10.06.1999, nuk 
ka nevojë që t’i nënshtrohet testimit shtesë në MMPHI me rastin e ndërrimit në patentë shoferi të 
RKS. Po ashtu, nuk do t’i nënshtrohen testimit në MMPHI edhe poseduesit e patentë shoferit të 
RKS-së ose UNMIK-ut e të cilët i kanë ndërruar në patentë shoferi të huaj. 
 
5. Pala e cila posedon patentë shoferin e shtetit të huaj me afat të skaduar, të njëjtin mund ta 
ndërrojë në patentë shoferi të RKS. 
 

 
Neni 11 

Dokumentacioni për ndërrim të patentë shoferit të huaj 
 
1. Për aplikimin për ndërrim të patentë shoferit të huaj në atë të RKS-së, aplikuesi duhet të jetë i 
pranishëm në QPD dhe t’i ketë dokumentet si në vijim: 
 

1.1. kopja e certifikatës mjekësore e vlefshme për patentë shoferi; 
 
1.2. kopja e certifikatës së dhënies së provimit të lëshuar nga MMPHI (ky dokument kërkohet 
vetëm për rastet e testimit sipas ligjit në fuqi); 
 
1.3. origjinali i përkthyer i patentë shoferit të huaj nga përkthyesi gjyqësor në njërën nga gjuhët 
zyrtare të Republikës së Kosovës; 
 
1.4. prezanton origjinalin dhe dorëzon kopjen e letërnjoftimit ose leje qëndrimit të Republikës 
së Kosovës me afat vlefshmërie; 
 
1.5. me rastin e aplikimit, pala dorëzon origjinalin e patentë shoferit të huaj. 
 
1.6 konfirmimi mbi rregullsinë e patentë shoferit vetëm për rastet e kërkuara sipas paragrafit 
4 të këtij neni. 

 
2. Konfirmimin mbi rregullsinë dhe origjinalitetin e patentë shoferit të huaj, sektori për patentë 
shofer duhet ta pres ne afat brenda gjashtëdhjetë (60) ditësh nga dita e paraqitjes së kërkesës për 
konfirmim. 
 
3. Nëse sektori për patentë shofer nuk pranon konfirmim sipas paragrafit 2 të këtij neni  vazhdon 
procedura për prodhimin e patentë shoferi të RKS-së, ndërsa origjinali i  patentë shoferit të 
huaj  dërgohet në shtetin e origjinës sipas nenit 12 të këtij udhëzimi administrativ. 
 
4. Për konfirmim të rregullsisë dhe origjinalitetit të patentë  shoferit të huaj,  plotësohet  kërkesa 
(shih shtojca 1) dhe i bashkëngjitet  kopja e patentë  shoferit  të huaj. 
 
 

Neni 12 

Kthimi i patentë shoferit të huaj në shtetin e origjinës 
 

1. Pas ndërrimit të patentë shoferit të huaj në patentë shoferi të RKS, origjinali i patentë shoferit 
të huaj përmes MPJD-së, dërgohet në shtetin përkatës ku është lëshuar patentë shoferi i huaj: 
 

1.1. nëse organi kompetent i cili e ka lëshuar patentë shoferin e huaj konfirmon që patentë 
shoferi i huaj nuk ka qenë i lëshuar nga organi kompetent, do t’i konfiskohet dhe anulohet 
patentë shoferi i lëshuar i RKS; 
 
1.2. nëse organi kompetent i cili e ka lëshuar patentë shoferin e huaj konfirmon që patentë 
shoferi i huaj ka qenë i pavlefshëm, dhe konfirmon se pala posedon patentë shoferë tjetër të 
huaj të vlefshëm, atëherë të njëjtit i konfiskohet patentë shoferi i vlefshëm i huaj nëse e 
posedon pala, në të kundërtën do t’i konfiskohet dhe anulohet patentë shoferi i RKS. 

 
 

Neni 13 
Datat e lëshimit të kategorive 

 
1.Datat e lëshimit të kategorive barten nga patentë shoferi i huaj në patentë shoferi të RKS. Në rast 
se data e kategorisë/ve nuk mund të identifikohet lexohet do të merret për bazë data e dhënies së 
provimit në MMPHI, ose data e lëshimit të patentë shoferit të huaj dhe në rast kur kjo nuk është e 
mundur, do të vendosen datat e aplikimit për ndërrimin e patentë shoferit të huaj. 
  
2. Përjashtimisht paragrafit 1 të këtij neni, poseduesit e patentë shoferit të RKS-së ose të UNMIK-
ut të  cilët  e kanë ndërruar me patentë  shoferi të huaj dhe në rast se në patentë shoferin e  huaj iu 
kanë vendosur data tjera të lëshimit të  kategorisë e jo ato të cilat i ka pasur në patentë shoferi të 
UNMIK-ut apo RKS-së,  me rastin e  ndërrimit të  patentë shoferit  të huaj duhet  t’ju kthehen  
datat e lëshimit të kategorive sikurse i ka pasur në patentë shoferi të UNMIK-ut apo RKS-së për 
kategoritë përkatëse. 
 

 
Neni 14 

Shqyrtimi i kërkesave nga komisioni 
 
1. Kërkesat për ndërrimin e patentë shoferit të huaj në patentë shoferi të RKS, në rastet kur nuk 
mund të vendosen në procedurë të rregullt nga SPSH, shqyrtimi i tyre do të bëhet nga komisioni i 
cili emërohet nga Drejtori i Përgjithshëm i ARC-së. 
 
2. Komisioni do të shqyrtojë kërkesat e pranuara për patentë shoferi nga SPSH dhe do të nxjerr 
vendim lidhur me ato kërkesa. 
 
 

Neni 15 
Shënimi i të dhënave në rubrikën vërejtje 

1. Në patentë shoferi të RKS, të prodhuar në bazë të procedurave të ndërrimit të patentë shoferit 
të huaj, në fushën e 2 horizontale të tij do të shënohet kodi (70), numri i patentë shoferit të huaj, 
kodi i shtetit përkatës. 
 
2. Përjashtimisht nga paragrafi 1 i këtij neni, në rastet kur numri i patentë shoferit është i 
palexueshëm ose nuk ekziston fare, do të vendoset vetëm kodi (70) dhe kodi i shtetit të huaj. 
 
 

Neni 16 
Kufizimi i aplikimit 

 
1. Nuk mund të bëhet aplikimi për ndërrim të patentë shoferit të huaj në patentë shoferi të RKS, 
në raste si në vijim: 
 

1.1. nëse patentë shoferi i huaj është i anuluar; 
 
1.2. në rastin kur të dhënat në patentë shoferi të huaj janë të palexueshme; 
 
1.3. nuk mund të bëhet ndërrimi vetëm me patentë shoferi ndërkombëtar të lëshuar nga organet 
kompetente të shteteve të huaja. 

 
 

Neni 17 
Ndërrimi i patentë shoferit të huaj në rast kur posedon patentë shoferi të UNMIK-ut ose 

RKS-së 
 

1. Pala e cila posedon patentë shoferi të UNMIK-ut ose të RKS, por njëkohësisht posedon edhe 
patentë shoferi të shtetit të huaj, mund të bëjë ndërrimin nga patentë shoferi i huaj në patentë 
shoferi të RKS. 
 
2. Procedura sipas paragrafit 1 të këtij neni është e njëjtë sikurse për ndërrimin e patentë shoferëve 
të huaj, ashtu siç parashihet në këtë udhëzim administrativ në këtë rast të dhënat për patentë shoferi 
të UNMIK-ut ose RKS-së, do të barten në histori. 
 
3. Nëse pala posedon ndonjë kategori në patentë shoferi të UNMIK-ut apo RKS-së, e të cilën 
kategori nuk e posedon në patentë shoferi të huaj, kjo kategori do të bartet në patentë shoferi të 
RKS-së me rastin e ndërrimit të patentë shoferit të huaj. 
 
4. Nëse pala ka poseduar ndonjë kategori në patentë shoferin e RKS-së të cilin e ka ndërruar në 
patentë shoferi të huaj, por ajo kategori nuk i është pranuar-regjistruar me rastin e ndërrimit të 
patentë shoferit të RKS-së në patentë shoferi të huaj nga autoritetet e shtetit të huaj, kjo kategori 
mund t’i kthehet palës me rastin e ndërrimit të patentë shoferit të huaj në patentë shoferi të RKS-
së. 
 
 

Neni 18 



Faqe 10 nga 18 
 

Autorizimi dhe raporti policor 
 
1. Autorizimi i lëshuar nga organi kompetent i RKS-së duhet të jetë origjinal, ndërsa autorizimi 
dhe raporti policor të lëshuara nga organet e shteteve të huaja duhet të jenë të përkthyera në njërën 
nga gjuhët zyrtare të RKS-së nga përkthyesi gjyqësor dhe ruhen në formë fizike në dosjen e 
aplikuesit. 
 
2. Përjashtimisht nga paragrafi 1 i këtij neni, mund të pranohet edhe kopja e autorizimit të 
noterizuar dhe raporti policor, atëherë  kur origjinali është dorëzuar në rastet e aplikimit për pajisje 
me letërnjoftim ose pasaportë.  
 
 

Neni 19 
Pajisja me patentë shoferi të Republikës së Kosovës për shtetasit e huaj 

 
1. Patentë shoferi i Republikës së Kosovës u lëshohet edhe shtetasve të huaj të cilët kanë  leje 
qëndrimi të vlefshme të lëshuar nga organi kompetent në Republikën e Kosovës. 
 
2. Shtetasit e huaj nga paragrafi 1 i këtij neni, për pajisje me patentë shoferi, duhet t’i plotësojnë 
të gjitha kushtet dhe kriteret e përcaktuara me këtë udhëzim administrativ. 
 
 

Neni 20 
Procesimi  i të dhënave 

 
1.  Zyrtari kompetent  për patentë shoferi në QPD e bën kontrollimin e dokumentacionit në sistemin 
elektronik të aplikimit dhe dokumentacionit të paraqitur nga aplikuesi në formë fizike. 
 
2.  Nëse zyrtari konstaton se janë plotësuar të gjitha kushtet dhe kriteret sipas këtij udhëzimi 
administrativ e plotëson kërkesën në formë elektronike me të dhënat e aplikuesit dhe patentë 
shoferit. 
 
3. Aplikuesi duhet të nënshkruajë  personalisht.   
 
4. Pas aplikimit bëhet shtypja e  kërkesës dhe i jepet aplikuesit dëshmia e aplikimit për pagesë. 
 
5.  Kopjet e dokumenteve të dorëzuara në formë fizike ruhen në dosjen e aplikimit në QPD,  ndërsa 
për rastet e ndërrimit sipas nenit 10 dhe 11 të këtij udhëzimi administrativ, origjinali i patentë 
shoferit të huaj së bashku me kopjet e dokumentacionit dërgohen në SPSH. 
 
6. Të dhënat e aplikuesit në formë elektronike për statuset: përmirësim i shënimeve, shtim 
kategorie, përmirësim i shënimeve me gabim të organit kompetent, si dhe nenit 7 dhe 10 të këtij 
udhëzimi administrativ dërgohen në SPSH për konfirmim nga zyrtarët përgjegjës para se të 
dërgohen për personalizim, ndërsa për statuset tjera dërgohen direkt për personalizim. 

7.  Zyrtarët përgjegjës sipas paragrafit 6 të këtij neni nëse konstatojnë se janë plotësuar kushtet dhe 
kriteret, kërkesën e përcjellin për personalizimin e të dhënave në patentë shoferi, në të kundërtën 
e refuzojnë kërkesën me arsyetim i cili duhet të shënohet tek rubrika vërejtje në sistemin elektronik. 
 
8.  Drejtorati për Prodhimin e Dokumenteve e bën kontrollimin e të dhënave personale që duhet të 
jenë në përputhje me të dhënat si në letërnjoftim. 
 
9. Patentë shoferi i personalizuar i nënshtrohet sistemit kontrollues të kualitetit. 
 
10. Pas personalizimit të të dhënave në patentë shoferi, Drejtorati për Prodhimin e Dokumenteve 
dërgon patentë shoferin  në QPD-në ku është bërë aplikimi duke i bashkangjitur listën përcjellëse. 
 
11. Zyrtarët përgjegjës të SPSH-së do të bëjnë kohë pas kohe kontrollimin e aplikimeve në QPD-
të për të gjitha statuset e përcaktuara me këtë udhëzim administrativ.  
 

 
Neni 21 

Gabimet gjatë procedurës 
 
Nëse gjatë procedimit të kërkesës nga faza e aplikimit e deri në fazën e shpërndarjes së patentë 
shoferëve në QPD, janë bërë gabime nga organi kompetent, pas verifikimit dhe konstatimit të 
gabimit, patentë shoferi me përmirësime bëhet pa pagesë. Në rubrikën vërejtje në sistemin 
elektronik të aplikimit duhet të shënohet statusi i gabimit.  
 
 

Neni 22 
Kthimi i patentë shoferëve nga shtetet e huaja dhe nga institucionet brenda RKS-së 

 
1. Patentë shoferët e kthyer nga shtetet e huaja në rastet kur nuk kanë ndalesa nga organet 
kompetente të RKS-së, do t’i kthehen në posedim qytetarit. 
 
2. Përjashtimisht nga paragrafi 1 i këtij neni, patentë shoferi i RKS-së, i përkthyer në patentë 
shoferi të huaj, nuk do t’i kthehet qytetarit, por  do të dërgohet për shkatërrim në Drejtoratin për 
Prodhimin e Dokumenteve. 
 
 

Neni  23 
Pavlefshmëria e patentë shoferëve 

 
1. Zyrtari i QPD-së ka për detyrë që ta vrimojë patentë shoferin paraprak të parashtruesit të 
kërkesës, në momentin e dorëzimit të patentë shoferit të ri, dhe të njëjtin ta dorëzojë tek qytetari.  
 
2. Patentë shoferët e refuzuar gjatë personalizimit dhe patentë shoferët e pavlefshëm, shkatërrohen 
nga komisioni i themeluar me vendim të ARC-së. 

Neni 24 
Konfirmimi i kërkesave për patentë shoferi 

 
Kërkesat për konfirmimin e vërtetësisë dhe vlefshmërisë së patentë shoferit ose për konfirmime të 
tjera për patentë shoferi, bëhen në Drejtoratin për Pajisje me Dokumente konkretisht në Sektorin 
për Patentë Shoferi, si dhe mund të bëhen edhe në qendrat për pajisje me dokumente dhe në 
konsullatat  e RKS-së, pas konfirmimit  jepet  përgjigje në formë elektronike apo fizike.  
 
 

Neni 25 
Kushtet bazë për fitimin e të drejtës për pajisje me patentë shoferi 

 
Kriteri i moshës, përvojës për pajisje me patentë shoferi bëhet sipas Ligjit për Patentë Shoferi. 
 
 

Neni 26 
Afati i lëshimit, skadimit të patentë shoferit dhe kategorive 

 
1. Patentë shoferi i RKS  sipas nenit 3, 5, 7, 8 dhe 10  të këtij Udhëzimi Administrativ lëshohet  
dhe vazhdohet  si në vijim : 
 

1.1. për kategoritë: C1/ C/ D1/ D/ C1E/ CE/ D1E/ DE patentë shoferi  lëshohet me afat të 
vlefshmërisë pesë (5) vjet me mundësi vazhdimi; 
 
1.2. për kategoritë: AM/ A1/ A2/ A/ B1/ B/ BE/patentë shoferi për këto kategori lëshohet me  
afat vlefshmërie prej dhjetë (10) vjetëve me mundësi vazhdimi; 
 
1.3. për kategoritë: M/L/T/ patentë shoferi  ka afat të vlefshmërisë  së përhershme; 
 
1.4. për  të moshuarit mbi gjashtëdhjetë e pesë (65) vjet, vazhdimi i patentë shoferit  do të  
bëhet çdo pesë (5) vite; 
 
1.5. kandidati  i cili e merr  për herë të parë patentë shoferin për kategorinë B e ka periudhën 
provuese prej dy 2 vjetëve i cili afat përfshihet në afatin e përgjithshëm të patentë shoferit prej 
dhjetë 10 vjetëve. 

 
2. Në  rastin kur aplikuesi e ka  patentë shoferin sipas paragrafit 1, si dhe kombinim të kategorive 
nga nën paragrafi 1.1, 1.2 dhe 1.3 të këtij neni, patentë shoferi i RKS-së  do të ketë përmbajtjen 
sipas formës tabelore si në vijim: 
 
4a. Data e lëshimit të patentë shoferit:                 E re 

4b: Data e skadimit të patentë shoferit: E re 

10 vjet nga data e lëshimit  
 

10. Data e lëshimit për kategoritë e vjetra: E vjetër 
10. Data e lëshimit për kategoritë e reja E re 
11. Data e skadimit për kategoritë: 
AM/A1/A2/A/B1/B/BE 

E re 
10 vjet nga data e lëshimit të patentë shoferit 

Data e skadimit për kategoritë: 
C1/C/D1/D/C1E/CE/D1E/DE  

E re 
5 vjet nga data  
e lëshimit të patentë shoferit 

Data e skadimit për kategoritë: M/L/T E përhershme 
 

Numri i patentë-shoferit: I ri 
 
3. Poseduesi  i patentë shoferit të cilit i skadon afati i kategorisë përkatëse, mund të  aplikojë për 
vazhdimin e afatit të vlefshmërisë së patentë shoferit sipas këtij udhëzimi  administrativ. 
 
4. Afati i vlefshmërisë së patentë shoferit dhe kategorive mund të jetë më i shkurtër  se sa  është 
dhënë në paragrafin 1 të këtij neni, në bazë të konstatimit  të dhënë  në certifikatën  mjekësore.  
 
 

Neni 27 
Pajisja me patentë shoferi të  kualifikimit profesional 

  
1. Kërkesa për pajisje me patentë shoferi të kualifikimit profesional bëhet personalisht nga 
aplikuesi  në  QPD. 
 
2. Për pajisje me patentë shoferi  të kualifikimit profesional  kërkohen  këto dokumente: 

 
2.1. dëshmia për përfundimin e trajnimit për  kualifikimin profesional (CKP);  
 
2.2. kopja e letërnjoftimit të RKS me afat të vlefshmërisë, ndërsa për shtetasit e huaj kopjen e 
lejes së qëndrimit me afat të vlefshmërisë. 

 
3. Organi kompetent në MMPHI bën dorëzimin e listës së  shoferëve  dhe CKP-të kopje në organin 
kompetent për lëshim të patentë shoferëve MPB/ARC përkatësisht në SPSH me qëllim të lëshimit 
të patentë shoferëve  të kualifikimit profesional. 
 
4. QPD regjistron kërkesën në sistemin elektronik pas pranimit të konfirmimit nga SPSH. Pas 
pranimit të konfirmimit të pagesës, vazhdon procedura për personalizimin e të dhënave në patentë 
shoferi i kualifikimit profesional. 
 
5. Patentë shoferi i kualifikimit profesional i  personalizuar në bazë të dokumenteve të kërkuara 
sipas këtij neni, duhet të ketë përmbajtjen sipas formës tabelore si në vijim: 

4a. Data e lëshimit të patentës së kualifikimit 
profesional                 

Data e aplikimit  

4b: Data e skadimit të patentës së kualifikimit 
profesional            

5 vjet nga data e lëshimit të CKP-së 

5a. DQC numri 7 shifror i patentës 5b.SN.numri - kodi i certifikatës së 
trajnimit 

10. Kodi i Komunitetit – 95  Data e skadimit për kategoritë 
5 vjet  nga data e lëshimit të CKP-së  

 
6. Në rast të humbjes apo dëmtimit, përmirësimit të të dhënave për patentë shoferi të kualifikimit 
profesional do të aplikohen procedurat e njëjta si te rastet e patentë shoferëve të  rregullt. 
 
7. Mundësia e ripërtëritjes  të patentë shoferëve të  kualifikimit profesional ekziston dhe vlen e 
njëjta   procedurë  sikurse me rastin e pajisjes për herë të parë  me patentë të kualifikimit 
profesional. 
 
 

Neni 28 
Ndalesa për pajisje me patentë shoferi 

 
Organi  kompetent në ARC nuk e lëshon patentë shoferin nëse aplikuesi me vendim të 
plotfuqishëm nga organi kompetent, ka të shqiptuar masën mbrojtëse ndalimin e të drejtuarit të 
mjetit me veprim motorik.  
 
 

Neni 29 
Tërheqja 

 
1. Tërheqjen e patentë shoferit nga QPD e bën: 
 

1.1. parashtruesi i kërkesës; 
 
1.2. ndonjëri nga anëtarët e familjes (babai, nëna, vëllai, motra, djali, vajza, bashkëshorti ose 
bashkëshortja). Zyrtari i QPD-së duhet t’i  kërkojë palës kopjen e letërnjoftimit dhe një kopje  
të  dokumentit që dëshmon lidhjen familjare (ekstraktin e lindjes, certifikatën e martesës ose 
deklaratën për bashkësinë familjare) për t’ia bashkëngjitur dosjes së aplikuesit; 
 
1.3. i autorizuari me  autorizim origjinal të vërtetuar nga noteri apo organi kompetent, të cilin 
zyrtari i QPD-së ja bashkëngjet dosjes së aplikuesit. 

 
 

Neni 30 
Afati për pajisje 

Pajisja me patentë shoferi bëhet brenda 15 ditëve nga dita e konfirmimit të pagesës. 
 
 

Neni 31 
Zbatimi i procedurës  për pajisje me patentë shoferi të përshpejtuar 

 
1. Pajisja me patentë shoferi të RKS me procedurë të përshpejtuar, në asnjë mënyrë nuk nënkupton 
shmangien nga procedura e rregullt ligjore. 
 
2. Asnjë person nuk mund të pajiset me patentë shoferi sipas procedurës së përshpejtuar, nëse këtë 
të drejtë nuk do të mund ta realizonte edhe në procedurë të rregullt. 
 
 

Neni 32 
Aplikimi për patentë shoferi  të Republikës së Kosovës me procedurë  të përshpejtuar 

 
1. Aplikimi për patentë shoferi me procedurë të përshpejtuar, duhet të bëhet sipas procedurave 
dhe rregullave ligjore. 
 
2. Aplikimi për ndërrimin e patentë shoferit të huaj në patentë shoferi të RKS-së, nuk mund të 
bëhet sipas procedurës së përshpejtuar urgjente. 
   
3. Në rastin kur aplikohet për patentë shoferi me procedurë të përshpejtuar, njoftimi nga QPD-të 
përcillet në mënyrë elektronike në Sektorin për Patentë Shoferi për shqyrtim, i cili pas shqyrtimit 
përcillet në Drejtoratin për Prodhimin e Dokumenteve.  

 
 

Neni 33 
Afati i pajisjes me patentë shoferi të Republikës së Kosovës me procedurë të 

përshpejtuar 
 

1. Pajisja me patentë shoferi të Republikës së Kosovës me procedurë të përshpejtuar bëhet brenda 
72 orësh nga momenti i finalizimit të aplikimit në QPD. 
 
2. Afati nga paragrafi 1 i këtij neni nuk llogaritet  prej: 

 
2.1. Orës 16:00 të ditës së premte deri në orën 8:00 të ditës së hënë; 
 
2.2. Orës 16:00 të ditës së fundit të punës para festës zyrtare deri në ora 8:00 të ditës së parë 
të punës pas festës zyrtare; dhe 
 
2.3. Përjashtimisht koha kur për shkaqe të pengesave teknike (kur nuk punojnë sistemet për 
prodhimin e patentë shoferit ose fotografia nuk është sipas standardeve ICAO,) ose për shkaqe 
tjera të shkaktuara nga fuqia madhore (tërmetet, përmbytjet, zjarre apo tjera të ngjashme) nuk 
ka mundur të procedohet patentë shoferi. 

3. Për rastet nga nënparagrafi 2.3 të paragrafit 2 të këtij neni, ndërprerja e afatit të procedimit 
evidentohet në formularin elektronik të aplikimit në rubrikën "vërejtje", ose njoftimi  me e-mail  i 
zyrtarit aplikues nga zyrtari i  cili gjatë procedimit të aplikacionit ka konstatuar pengesën. 
 
4. Nëse për shkaqet e përcaktuara me këtë udhëzim administrativ aplikuesi nuk mund të pajiset me 
patentë shoferi në procedurë të përshpejtuar, brenda afatit të paraparë në këtë udhëzim 
administrativ, ka të drejtë në kthimin e shumës së paguar në emër të taksës shtesë, përveç taksës 
për prodhim të rregullt të dokumentit. 
 
 

Neni 34 
Pajisja me patentë shoferi të Republikës së Kosovës me procedurë të përshpejtuar pa tarifë 

shtesë 
 
1. Procedura e përshpejtuar e pajisjes me patentë shoferi pa tarifë shtesë, bëhet në rastet si në vijim: 
 

1.1.  Udhëtimi zyrtar pas kërkesës së aprovuar nga zyrtari më i lartë i  institucionit përkatës 
ku ai punon; 
 
1.2. Udhëtimet jashtë vendit për zhvillimin e aktiviteteve arsimore, kulturore, sportive ose të 
ngjashme, kur këto aktivitete nga institucione më të larta përkatëse vlerësohen me interes të 
veçantë për shtetin; 
 
1.3. Udhëtimi për qëllime humanitare që e konfirmojnë organet përgjegjëse humantiare. 

  
2. Të gjitha kërkesat e kompletuara nga nën-paragrafët  1.1, 1.2 dhe 1.3  të paragrafit 1 të këtij 
neni, institucionet përkatëse pëmes  Sektorit për Patentë Shoferi, duhet  t’i drejtohen zyrtarit të 
autorizuar  nga Ministri për apovim. 
  
3. Njoftimi për kërkesën e aprovuar për pajisje me patentë shoferi me procedurë të përshpejtuar 
nga nënparagrafi 1.1, 1.2, dhe 1.3 të këtij neni, zyrtari i autorizuar nga Ministri i përcjell te Sektori 
për Patentë Shoferi në Agjencinë e Regjistrimit Civil - Drejtorati për Pajisje me Dokumente dhe 
më pas kërkesa përcillet nga Sektori për Patentë Shoferi në Drejtoratin për Prodhimin e 
Dokumenteve. 
 
 

Neni 35 
Tërheqja e patentë shoferit të Republikës së Kosovës me procedurë të përshpejtuar 

 
1. Tërheqja e  patentë shoferit  i prodhuar sipas procedurës  së  përshpejtuar,  bëhet sipas 
procedurave të rregullta mbi tërheqjen e patentë shoferit  të përcaktuar me këtë udhëzim 
administrativ. 
 
2. Përjashtimisht paragrafit 1 të këtij neni, patentë shoferi me procedurë të përshpejtuar mund të 
tërhiqet edhe në QPD në Prishtinë.  

3. Kërkesa për tërheqje inicohet nga udhëheqësi i QPD-së, në Sektorin për Patentë Shoferi dhe 
përcillet në Drejtoratin për Prodhimin e Dokumenteve.  
 
 

Neni 36 
Përcaktimi i tarifave shtesë 

 
Për pajisje me patentë shoferi me procedurë të përshpejtuar, përveç rasteve nga neni 34 i këtij 
udhëzimi administrativ, duhet të paguhet tarifa shtesë. Tarifat për lëshimin e patentë shoferit me 
procedurë të përshpejtuar, përcaktohen me vendim të Ministrit. 
 
 

Neni 37    
Mbajtja e evidencave 

 
Për rastet e pajisjes me patentë shoferi me procedurë të përshpejtuar, mbahet evidencë e veçantë 
në QPD. 
 
 

Neni 38 
Afati i ndërrimit të patentë shoferëve 

 
1. Ndërrimi i patentë shoferëve të  UNMIK-ut  dhe të ish RSFJ-ë të lëshuar në  territorin e Kosovës 
para datës 10.06.1999 sipas  nenit 7 dhe 8 të këtij udhëzimi administrativ, do të mund të bëhet deri 
më 30.09.2024.  
 
2. Në rast të humbjes së origjinalit të patentë shoferit të huaj, pala mund të paraqesë kërkesë për 
ndërrim të patentë shoferit të huaj në patentë shoferi të RKS, me dëshmi origjinale të lëshuar nga 
organi kompetent i shtetit të origjinës që dëshmon posedimin e patentë shoferit të huaj deri më 
30.06.2024. 
 
3. Poseduesit e patentë shoferit të RKS ose të UNMIK-ut, të  cilët  e kanë ndërruar me patentë  
shoferi të huaj dhe në rast se patentë shoferi i huaj ju ka humbur ose dëmtuar apo  për arsye tjera 
të vendbanimit nuk i është dhënë duplikati i patentë shoferit të huaj, mund ta bëjnë ndërrimin e 
patentë shoferit  të huaj me dëshmi origjnale të lëshuar nga organi kompetent edhe pas afatit të 
caktuar në paragrafin 2 të  këtij neni.   
 
 

Neni 39 
Shfuqizimi 

 
Me hyrjen në fuqi të këtij Udhëzimi Administrativ, shfuqizohet Udhëzimi Administrativ (MPB) 
Nr-02/2017  për Procedurën e Pajisjes me Patentë Shoferi të Republikës së  Kosovës dhe Udhëzimi 
Administrativ (MPB) Nr-07/2017 për Ndërrimin e Patentë Shoferit të Huaj, në Patentë Shoferi të 
Republikës së Kosovës, si dhe të gjitha dispozitat tjera ligjore që bien në kundërshtim me këtë 
udhëzim administrativ. 






